
Қазақ ұлттық университетінің профессоры

Тәуелсіздік алған жылдардан бастап Республикада мемлекеттік тілді үйретудеміз. Жүйелі­жүйесіз осы бір ұлы істі бастадық, жалғастырып келеміз. Мектептен бастап жоғарғы оқу орнына дейін бірде талап етіп, бірде жазып жеткізе жүріп, сағат санын да біршама арттырдық. 

Осы жылдарды саусақпен санай қойып, 20 жылда бітірген нең бар, неге бәріміз қазақ тілінде сайрап кетпедік деп кінә тағатындар да, біраз жұмыс жасалды ғой деп тоқмейілсінетіндер де табылады. Екі пікірде де шындық жоқ емес. 

Өзге тілді аудиторияға біз қазақ тілін қалай, қандай тіл ретінде оқытып жүрміз. Алдымен осы сұраққа жауап беру шарт. Қазіргі таңда қазақ тілін өзгелерге оқытудың мынадай жолдары айтылып жүр: 

· қазақ тілін екінші тіл ретінде оқыту; 

· қазақ тілін шет тілі ретінде оқыту; 

· қазақ тілін мемлекеттік тіл ретінде оқыту. 

Қазақ тілін екінші тіл ретінде оқыту деген терминнің астарын әркім әртүрлі түсінеді. «Екінші тіл» – ғылыми әдебиеттерде бірінші тілден (ана тілінен) кейін үйренетін тіл деген мағынада кеңінен жұмсалатын термин. Екінші тіл терминін ана тіліне қатысты қолдану көп кездеспейді, сондықтан қазақ тілін қазақ баласына екінші тіл ретінде үйрету дегеннің мәнісі көпшілік үшін түсінбеушілік туғызуы, қабылданбауы заңды. Осы реттен қазақ тілін  екінші тіл ретінде оқыту термині тек өзге ұлт өкілдерін оқытуда жұмсалғаны тиімді. 
Қазақ тілін шет тілі ретінде оқыту ісі де қазіргі Қазақ елі үшін аса маңызды және өзекті мәселенің бірі. Қазіргі уақытта Ресейде (Мәскеуде), Қытайда (Пекинде), Кореяда (Сеулде), Польшада т.б. мемлекеттерде қазақ тілі шет тілі ретінде оқытылуда. Сондай­ақ елімізге сырт елден келген шетелдік азаматтарға  қазақ тілін шет тілі ретінде оқытудың да өзіндік ерекшелігі мен қыр­сыры бар.
 Бірнеше ұлттар мен ұлыстарды біріктіріп отырған тәуелсіз еліміздің мемлекеттік тілін өз елімізде оқытудың ішкі жүйесі мен желісін қалыптастыруда ғылыми бірізділік пен жүйелілік қажет-ақ. Әлемдік оқу үрдісінде қалыптасқан деңгейлік оқытуда осы ішкі ерекше жүйелілік сақталғаны мақұл. 
Ағылшын және орыс тілдерінің  оқыту әдістемесінің жетілгенін, жүйелі екенін білсек те, мұны игерудің, үйренудің де жолдары көп. Есесіне ағылшын тілін міндетті пән ретінде оқытуға 6 кредит бөлініп отырғаны сияқты, қазақ тілін оқытуға да бөлінетін сағат санын да осыған жеткізген орынды болар еді.   
Қазақ тілін мемлекеттік тіл ретінде оқыту керек. Осылай атау біздің санамызда елдікті, тәуелсіздікті сіңіреді. Әрбір жеке тұлға – мемлекеттік, елдің бүгіні және ертеңі. Елдік психология, елдік қасиет, елдікті құрметтеу – мемлекет тілін білумен шектес келетін қасиетті ұғымдар. Сондықтан, ең алдымен, қазақ тілін оқытудың мәртебесі де осы аяда түсіндірілуі керек. Мемлекеттік тілді оқыта отырып, жастардың  бойына елдік (мемлекеттік) сана сіңіріліп, мемлекеттік рәміз, ұлттық діл, ұлттық болмыс туралы ақпараттар толық беріледі. Елдік сана елдің бүгінін бағалаудан, ертеңін бағамдаудан, өз қалтасы мен құлқынының қамымен алданып, дүниеден бос қалмай, махаббат көзімен, жүрек нұрымен елдің қамын ойлаудан басталады.
 Ел тәуелсіздігінің ең маңызды нышаны – мемлекеттік тіл.  Мемлекеттік тіл – тәуелсіз ұлттың мәдениеті мен рухани болмысының негізгі тірегі. Тіл – ұлттың өзіндік бейнесін анықтайтын, рухани келбетін көрсететін төлқұжаты сынды. Ол ұлттың өзгеден ерек даралығын анықтайтын жалқы белгі. Ұлт тілі арқылы ғана халықтың өзге туыс және туыс емес халықтардан  ерекше болмысы, табиғи қалпы көрініс бере алады. Алла жаратқан пенденің өзге халықтан, тілден басқа айырмашылығы шамалы. Әлемдік циклдік заңдылықтарға бағынатын адамның табиғи болмысы мен дүниетанымының арасында жақсылық пен жамандық, түн мен күн, қараңғы мен жарық, ақ пен қара ұғымдарынан тарайтын сандаған сырлы таным дүниесінің шексіз ұқсастығы бар. Ұлттардың бір-бірінен тілдік айырмашылығы олардың кеңістіктегі гармониялық бірлігін де қамтамасыз етеді. «Өзге тілдің бәрін біл, өз тіліңді құрметте» дегенді мектептен бастап жаттап өсіп келе жатқан бірнеше буынға, Елбасымыз «ана тілі – бәріміздің анамыз, өйткені ол – ұлтымыздың анасы» дегенді де әрбіріміздің жүрегімізге жеткізді емес пе?! 

Мемлекеттік тілді ЖОО­да оқыту ісінде көп ілгерілеушілік бар. Қазіргі уақытта көптеген оқулықтар мен оқу құралдары, әдістемелік зерттеулер жарық көруде. Бұл – дұрыс. Осы құралдардың ішінен үйренуші болмаса үйретуші өз керегін таба алады. Мына кітаппен (оқулықпен) ғана оқыту керек деп, біреуін бөліп­жарып, заңдастыру да қажет болар, дегенмен, әр алуан оқулықтардың болуы жүйесіздікті туғызбайды, керісінше, көпқырлылықты танытады. 
Біздіңше, қазіргі басты қажеттілік және бірінші жүйелі түрде жолға қойылуды қажет етіп отырған жайт оқытудың бірізділігі. Балалар бақшасынан бастап, мектеп пен ЖОО арасында қазақ тілін мемлекеттік тіл ретінде оқытудың бірізді жүйесі жасалуы қажет­ақ.  
Әлеуметтік­мәдени болмыстың бейнесі, мәдени феномен саналатын тілді оқыту арқылы ұлттық және жалпы адамзаттық әлеммен гармониялы байланыс қалыптасады. Елбасымыз Н.Ә. Назарбаев үндеген   “Біз барша қазақстандықтарды біріктіруші басты факторларының бірі – еліміздің мемлекеттік тілін, барлық қазақтардың ана тілін одан әрі дамытуға бар күш-жігерімізді жұмсауымыз керек” деген ұлағатында аталып көрсетілгендей, қазақ тілінің Қазақстан халықтарының басын біріктіруші ұйытқы болуын көздеу қажет. 

 Қазақ тілін оқытудың бірізділігі мен жүйелілігін арттыру үшін, әлеуметтік тапсырыстарға жауап беруде, атқарылатын істер көп. Қолданыс құралы ретінде әлемдік мәнге ие болып отырған ағылшын, неміс, француз, орыс т.б. тілдерінің оқыту жүйесінің әдіс­тәсілінен үйренеріміздің мол екені де жасырын емес. ХХІ ғасыр сұранысына жауап бере алатын тілді үйренудің басты тәсілдерінің бірі – деңгейлік оқыту жүйесі қазіргі уақытта көптеген жоғары оқу орындарында оқытылатын қазақ тілінің әдістемелік негіздемесіне айналып та үлгерді. Бұл тұрғыда ерекше атап өтерлік жағдай Абай атындағы Қазақ ұлттық педагогикалық университетінің профессоры Ф.Ш.Оразбаеваның басшылығымен жарық көрген оқулықтар кешенін айтсақ та жеткілікті. Осындай шығармашылықпен (аударма емес) жазылған жақсы оқулықтар мен оқу құралдарының таралымын көбейте отырып, еліміздің барлық оқу орындарына жетуін көздесек, көп жақсы инновациялық жаңалықтарға бастау боларымыз сөзсіз. 

«Білім берудің көпсатылы деңгейі» үлгісінің әр сатысында берілетін ақпаратты нақты анықтау мен оның мазмұндық құрылымын жүйесі саралау, принциптерін зерделеу, сөйтіп үздіксіз білім берудің нақты кешенді жүйесін жасау қажет. Көпсатылы деңгейді енгізіп, оны мектептен бастап үздіксіз жүргізу қазақ тілін мемлекеттік тіл ретінде меңгерудің сапалық мәнін де арттырары анық.         
 Мемлекеттік тілді үздіксіз оқыту ­ бүгінгі күннің басты талабы. Бұл – өсіп келе жатқан балалар мен жастардың гармониялы дамуы, елдік рухты көкірегіне түйіп, ұлттық дүниетанымды терең меңгеруі үшін де, елдік санада тәрбиеленуі үшін де ауадай қажет. Тілді оқытуда, әсіресе, жеке тұлғаның қалыптасуын ерекше мән бере отырып, тіл арқылы ұлтжанды азамат тәрбиелеу басты назарда болады. Яғни ТІЛ – ТҰЛҒА – МӘДЕНИЕТ қағидасы негізінде баланың гармониялы дамуына қатысты қажеттіліктерді тіл арқылы беру, үйрету басты мәселе саналады. 
ҚазҰУ­дың студенттері мен оқытушы­ғалымдары жаз болса Ыстықкөл жағасында орналасқан университетіміздің спорт­демалыс кешеніне асығатынымыз бар. Сонда дүкендегі, базардағы қырғыз ағайындарымыздың көбі өз ана тілінен гөрі орысша сөйлеп, орысша ән тыңдап жүретінін аңғарып едік. Кім білсін, ана тілі арқылы енетін елдік ұғымына бір сына түсті ме екен? Қалай десек те, елдікті,  тәуілсіздікті  берік ұстамай, рухани болмысты мәпелемей, жастардың жүрегіне патриоттық сезімді терең ұялатпай көп іс бітпейді.   
Мемлекеттік тілді кешенді әрі жүйелі енгізудің басты талабы – оны мектептен бастап «Білім берудің көпсатылы деңгейіне сай»  енгізу. Біздіңше, мынадай жүйе мемлекеттік тілді үздіксіз оқыту ісіне сәйкес келетіндей:
· бастауыш сыныптарда мемлекеттік тілдің бастапқы бағдарламасы үйретіледі; 

· 5­6­ сыныптарда – А1;

· 7­9­сыныптарда – А2;
· 10-12 сыныптарда, колледждерде – В1; 

· Жоғары оқу орындарында – В2;  С1; 

· тілді оқитын ЖОО –  В2;  С1; С2;

·  тілді оқымайтын ЖОО – В2;  С1; 
· магистратурада – С2; жүйесі бойынша стандарт, типтік бағдарлама, оқу бағдарламасы жасалуы керек. 

 Қазіргі уақытта орыс бөлімдерінің бірінші курстарына оқитын студенттердің қазақша сөйлеуі жақсы. Мектептен дұрыс оқып келген студент қазақша өз ойын толық және жатық жаза алады, оқып түсінеді. Сондықтан әл­Фараби атындағы Қазақ ұлттық университетінде әр факульттеттің мамандану бейіміне сәйкес қазақ тілінен жұмыс бағдарламасы жасалып, мамандыққа қатысты сөйлеу тілін дамытуға, мемлекеттік тілді жұмсалымдық, танымдық бағытта үйретуге ерекше көңіл бөлінеді.  Университетте қазірдің өзінде В2; С1 деңгейінде оқу құралдары жазылып, мамандануға қатысты елдік­танымдық мәтіндердің негізінде  тілді негізді және жүйелі үйретуге ерекше көңіл бөлінуде.   
